
Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ДОГШИН НОЁН ХУТАГТЫН СУРГААЛ СЭТГЭЛИЙГ АМРААГЧ ОРШИВ

	 

	Ом сайн амгалан болтугай

	 

	Сэтгэлийг амраагч сонин сайхан, хуурмаггүй итгэлт гурван эрдэнийг дурдсугай би. Түүний сүүлд янагласан нөхөр чамдаа сануулан захих минь болбоос:

	 

	Нарны гэрэл хурц болоход

	Үүл үгүй бол нэн сайн

	Насны багад эрдэм сурахад

	Залхуугүй бол даан сайн

	 

	Ном үгүй хувраг

	Гэзэг үгүйгээс бус юу вэ.

	Номой зантай хүн

	Хождохоос бус юу вэ

	 

	Ноорсон хадаг бэлэгт явдаггүй.

	Ноён үгүй албат цуугиан тасардаггүй.

	 

	Сал онгоц байвч 

	Сэлэх усч хэрэгтэй. 

	Санаа чадал байвч 

	Сайн нөхрөөс зөвшилтэй 

	 

	Эмч байтугай домч бол тустай 

	Ноён байтугай нохой ч бол өмөг. 

	 

	Хадан дээр сийлсэн бичиг 

	Нүдтэй хүнд гэрч. 

	Халамжилсан үг 

	Ухаантай хүнд одомж. 

	 

	Өөхтэй тарган биш боловч 

	Эцсэн морь ч бол уналга 

	Ураг элгэн төрөл биш боловч 

	Итгэлтэй нөхөр ч бол тустай 

	 

	Балар шугуй модонд 

	Сармагчин дамжихад амархан. 

	Бага сага эрдэм 

	Нэмэр авахад хэрэгтэй. 

	 

	Үзсэн эрдмээ мартагч хүн 

	Буянаар үгүйрэхийн тэмдэг. 

	Үлгэргүй эсгэсэн малгай 

	Эд эвдрэхийн шинж 

	 

	Их хүнд даруулга байтугай

	Бурханд ч бол ахмад бий.

	Энгийн хүнд сургаал байтугай

	Эзэнд ч бол ёс бий.

	 

	Нохой ч бол сүүлтэй нь сайхан.

	Гуйранч ч бол ёстой нь сайхан

	Арслан баатар ч бол галаас цочдог

	Хүн сайн ч бол нэг юманд гэнэддэг

	 

	Зоригоор болохоос сэрэмжээр болох нь олон

	Зовсноор болохоос аргаар болох нь амар.

	Хүчилснээс эвийг нь олбол хямд.

	Хэрэлдсэнээс учраа хэлэлцвэл шулуун.

	 

	Цул модон хэнгэрэг хэдий их ч бол.

	Дэмий сайхан дуу гарна гэж үү

	Цухал мунхаг хүн баян ч бол

	Аргатай хүний идэш буй за.

	 

	Хүн сайн ч бол

	Ганцаар бүгдийг яахан дийлэх вэ?

	Тонгоргийн ир хурц ч бол 

	Чулууг яахан даах вэ?

	 

	Эсгий дээлтэй хүн алтан малгай өмсөвч

	Дэмий аятай үгүй

	Энгийн дорд хүн дээгүүр загнавал

	Хэрэг ч үгүй явдал даг

	 

	Модоор барс хийж тавивч

	Дэмий хэн айх вэ?

	Муйхраар улсыг сөрж

	Хэнээс дээр гарах вэ?

	 

	Алдартай хулгайчийг явбал

	Шөнө байтугай өдөр ч бол хардана.

	Атаач хүнийг мэдвэл муухай байтугай

	Сайхан загнавч үл үнэмшинэ.

	 

	Сайхан царайг төөнөвөл

	Нэгэн насанд балрахгүй

	Сайн нэрийг алдвал

	Муу нэр улирдаггүй.

	 

	Арван хоёр цагийн улирал

	Данд дандаа халуунтай, хүйтэнтэй.

	Аж төрөх хүний явдал

	Данд дандаа маягтай, жамтай.

	 

	Өнгөтэй боловч ясгүй магнаг

	Харгана бутны тоглоом

	Өнөр боловч эвгүй улс

	Өнчин хүний элэг доог.

	 

	Үзэл, явдал, санаа таарвал

	Ганц хүн ч бол нөхөр.

	Үг үгээ эс дагавал

	Олон хүн ч бол дайсан

	 

	Унасан морь гижгээ хүрвэл

	Эс үргэвч өшиглөх.

	Удаан ханилсан нөхөр уураа хүрвэл

	Эс ноцолдовч хэрэлдэх.

	 

	Ус их ч бол

	Өвөл цагт мөс болох

	Ухаан их ч бол

	Өтлөхийн цагт молхи болох

	 

	Залуу нас өнгөрсөн хойно

	Эрдэм сурахад бэрх,

	Усны үер өнгөрсөн хойно

	Буцаж юунд ирэх вэ

	 

	Чинээтэй хүний олзны төлөө

	Ховдог загнавал зохих уу?

	Чивтэй гөрөөс тэмээ мэт

	Хэвтэж босож байвал янзтай байх уу?

	 

	Тугалган жад шантрах нь хурдан

	Туйлбаргүй хүн урваж буцах нь олон.

	 

	Мурий сумыг залбал

	Бай онох нь шалав.

	Мунхаг хүнийг тордвол

	Мал хариулах нь хямгатай.

	 

	Болоогүй шүүрхий мах ходоодонд гэмтэй.

	Болзоогүй олон үг нөхөрт халтай,

	Сайн морь үхэр мэт мөөрвөл тун зүдэг

	Сайн ноён юмны тэргүүнд аашилбал ичгэвтэр

	 

	Хүлэг морь ч яахан үхэр мэт мөөрөх аж.

	Хүн, ухаан хоёр сайтай ноён ч

	Учир үгүй яахан аашлах аж.

	 

	Ган төмөр мод мэт хувхайравч янзтай.

	Хавтай явсан хүн өтлөвч хүндтэй.

	Хатир сайтай морь цоохор ч бол үнэтэй.

	Харин үнэн үгтэй хүн бүсгүй ч бол хэлэлцүүштэй

	 

	Багширч байгч мод навчлах тутмаа янзтай.

	Баян болох хүн бага сага юмыг ч бол

	Хурааж байж бүтдэг.

	 

	Ултай бат сууя гэвэл

	Биеэ сэрэмжил.

	Ухаантай сайн явъя гэвэл

	Утгатай нэг үг ч бол сайн олз болох бий.

	 

	Болгоомжлол үгүй хэлсэн үг

	Булзаарахад төвөгтэй.

	Бодолгүй зөвшсөн зөвшил

	Эвдрэхдээ хялбар

	 

	Сүүлгүй тогос лууны дуу сонсовч 

	Шүхэрлэхийн арга үгүй

	Сүсэггүй шавьд үнэн үг хэлэвч

	Авахын хувь үгүй.

	 

	Давс шорвог боловч

	Идээний амтанд найртай

	Дарсны амт гашуун боловч

	Найр хуримд чимэгтэй

	 

	Үнэн үг хатуу ч бол

	Хэтийн явдалд тустай.

	 

	Баас шээс эс гарвал

	Биед өвчин болох.

	Бага сага гомдлыг эс илчилбэл

	Сэтгэлд зовлон болох

	 

	Морь унах хүнд

	Жолоо хэрэгтэй.

	Бичиг эрдэм сурах хүнд

	Хичээнгүй самбаа хэрэгтэй.

	 

	Урт модыг огтлох хүнд

	Хөрөө нөхөр болох.

	Улс олонтой ханилах хүнд

	Сэрэмж нөхөр болох.

	 

	Эрт монголчуудын хэлэлцдэг нь:

	Саруул тал байвч

	Шаврыг нь мэдээрэй

	Сайхан янаг байвч 

	Санааг нь таниарай гэжээ. 

	 

	Элгэн уул байвч

	Гуу жалгыг мэдэлгүй бүү давхиарай

	Янаг амраг байвч

	Итгэлийг нь ололгүй үг бүү хэл

	 

	Шувуу тороос алдуулбал

	Барихад бэрхтэй.

	Шууд үг алдвал

	Баллахад бэрхтэй

	 

	Нүүрсийг зүлгэж хэчнээн өнгө гаргах вэ. 

	Нүгэлт хүнийг өмөөрч юунд зөв болох вэ 

	 

	Авд сайн тэжээсэн нохой 

	Тухирах цагт хуцан давхих 

	Ашид сэтгэл таарч ханилсан нөхөр 

	Үг асуух цагт урамтай биш үү 

	 

	Үүрд харж явсан нүд сохорвол 

	Сэлбэхэд бэрх

	Үнэн янаг санаж явсан нөхрийг

	Гөрдөж хэлбэл буцахад бэрхтэй

	 

	Торгон дээлтэй хүний бөөлжихөд

	Өрмөг дээлтэй хүн ч бол жигших.

	Үнэн янаг санасан нөхөр биеэ хардахыг мэдвэл

	Нялхас ч бол гомдоно.

	 

	Эрт Манж улсын Күнзийн хэлсэн нь:

	Толь тунгалаг боловч

	Хиртвэл царай үл үзэгдэнэ

	Тун янаг хүн боловч

	Дотроо хар санаатай бол үл тааралцана гэжээ.

	 

	Бас галын дотор сэрүүн үгүй

	Өшөөтөн дотор амраг үгүй

	Галыг унтраахад ус хэрэгтэй

	Өшөөг арилгахад тус хэрэгтэй гэжээ

	 

	Хоёр хүний сэтгэл

	Ус сүлсэн мэт нийлэлцвэл

	Өөр хүнд хардалцаж цайралцавч

	Нэгэн адил бололцоно.

	 

	Ус хар ч бол

	Сүүний өнгийг үл харлуулна. 

	Сүү цагаан ч бол 

	Уснаас үл ялгарна. 

	 

	Ус ч сүүг арвитгана. 

	Сүү ч усыг цагаан болгоно. 

	 

	Магад санаа нийлбэл 

	Хартай цайруу хоёр хүн ч бол 

	Бие биеийнхээ сэтгэлийг харна.

	Сэтгэлээ харалцаж, үг үгээ сонсвол

	Бие биедээ гамтай болно.

	 

	Эв тангараг сайн тийм хоёр хүн

	Хөгшин залуу хоёр боловч ханилж болно.

	Хөгшин нь залуудаа санаагаа үл харамлана.

	Залуу нь хөгшиндөө аль бүрийг үл нууна.

	 

	Мэргэн мунхаг хоёр хүн ч бол ханилж болно.

	Мэргэн нь мунхгийнхаа урмыг тэжээж явсаар

	Нөхөртэй ч болно

	Мунхаг нь мэргэнийхээ тааллыг

	Улам улмаар олж явсаар

	Ухаантай ч болно.

	 

	Сүү гашилбал усыг сүлж үл болно

	Санаа зөрвөл, мэргэн ч болов

	Мунхагтай ханилах байтугай

	Хоорондоо эвдрэлцэнэ.

	 

	Ус хар ч бол сүүтэй нийлж болно

	Хүн мунхаг ч бол мэргэдтэй ханилж болно

	 

	Сүү цагаан ч бол

	Гашилбал язмаг

	Мэргэд ухаантай ч бол

	Ганцаардвал өнчин

	 

	Мэргэн хүнд ч нөхөр хэрэгтэй

	Мунхаг хүнд ч түшиг хэрэгтэй

	Мунхгаа тэтгэхгүй

	Мэргэд алдар үгүй болно

	 

	Нөхөр үгүй мэргэдийг сайн гэх үү?

	Түшгээ хардах мунхаг

	Өөдөлнө гэж үү?

	 

	Цийдэм удахдаа гашилдаг.

	Хүн удахдаа уйддаг

	Удахгүй эвээр юу хийх вэ?

	Батгүй зангаар юугаа хийх вэ?

	 

	Олон зантай хүнийг сайн гэдэг үү?

	Урвалтгүй бат зантай хүнийг муухай гэдэг үү?

	 

	Хоёр мунхаг салбал

	Мунхгийн тул хүн жигших нь бага

	Хоёр мэргэд салбал

	Мэргэд гэх тул

	Муу цуу алдартай болно.

	 

	Мунхагтай, эвийг нь олж ханилж чадахгүй мэргэдээс

	Мэргэдийг түшсэн мунхаг ашгүй.

	Мэргэдээс дайжаад түмэн мунхагтай ханилах хувьгүй хүнээс 

	Ор ганцаар явах мэргэд ашгүй.

	 

	Хоёр түшмэд эвтэй бол

	Хааныг ч болов чадах.

	Хоёр хаан эвтэй болбол

	Дайчин улс амгалан болно.

	 

	Эв үгүй хоёр хааныг дайтаж байхад

	Эвтэй өвгөн эмгэн хоёр

	Нэгэн өвөртөө амархан хэвтэцгээнэ.

	 

	Эвтэй хоёр хааны гүрний амгалан байхад

	Эв үгүй залуу сайхан хүү хүүхэн хоёр ч

	Нэг нэгнээ алалцах гэж ч байна

	 

	Эвтэй өвгөн эмгэн хоёр ч

	Эвийн хүчинд жаргасан буй за

	Эв үгүй хоёр хаан

	Хүсэл эрдэм юугаар дутаад

	Зовсон учрыг бод.

	 

	Жигүүр хэрэг үгүй шувуу нэг ч үгүй

	Эв хэрэг үгүй хүн нэг ч үгүй

	Монголчууд ихэд ч эв хэрэгтэй

	Багад ч эв хэрэгтэй гэдэг

	 

	Ихсийг эс хүндэлсэн хүн

	Самуурахын шинж.

	Эвийг эс бодсон ихэс

	Хөнгөрөхийн шинж.

	 

	Заан сармагчин, шувуу, туулай дөрвүүл

	Эвтэй болоод сонин үлгэр болсныг бод.

	Ганцхан цаст уулын цагаан арслан

	Хар шоргоолжинд баригдсаныг үз

	 

	Хоёр эвтэй хүн бус хүний үгийг

	Бие биедээ бүү нуу.

	Бие биеийнхээ үгийг

	Бусад хүнд бүү хэл.

	 

	Нойроо бэхлэх үгүй хүн

	Манаа битгий мана.

	Эвээ чадахгүй бол

	Яарч битгий ханил

	 

	Эв буй, үгүйг мэдье гэвэл

	Зовох цагт тус буй, үгүйг үз.

	Амраг мөн бишийг танья гэвэл

	Бие биеэсээ сэжиглэх эсэхийг ажигла.

	 

	Монголын үг гэлээ:

	Янаг хүний баах нь ч бол сайхан

	Өшөөтэй хүний инээх нь ч бол муухай гэдэг.

	Янаг болбол эвтэй явах хэрэгтэй

	Өшөөтэй болбол дуугүй суух хэрэгтэй.

	 

	Эрт тангадын үг нь:

	Бус хүний сэтгэлийн нумыг эгүүлэхэд

	Өөрийн сэтгэлийн хөвчийг хичээ гэжээ.

	Мэсний шарх эдгэдэг

	Үгийн шарх эдгэдэггүй

	 

	Бас, цээжний дотор гал бадравч

	Утааг нь хамраар битгий гарга гэжээ.

	Дайсан амраг алин ч болов

	Үг цөөн, зан зөөлөн хэрэгтэй.

	 

	Дайсны дэргэд амрагаа битгий магт.

	Янагийнхаа дэргэд дайснаа бүү нуу.

	Санаа нийлбэл үхсэн хүний үгийг ч бол

	Амьд хүн хэрэглэнэ.

	 

	Сэтгэл хоорондоо буруудвал

	Хоёр амьд хүн ч бол үл дуугаралцана

	Хор нь бага болбол

	Шар оготно ч бол нүдэнд дулаан

	 

	Хайр нь бага болбол

	Эцэг эх ч бол гомдолтой.

	Холын юманд сайхан ч буй, муухай ч буй

	Хоорондын үгэнд үнэн ч буй, худал ч буй

	Хоёр бодолд болох ч буй, болохгүй ч буй.

	 

	Эд мал үгүй хүн

	Үнэн үг хэлэвч

	Хэрэгсэхгүй цаг болжээ.

	Манж зан үгүй хүн

	Ганцаардах цаг болжээ.

	 

	Бугын эвэр урт ч бол

	Модонд юугаа ороолдох вэ

	Буруу явдал олон ч бол

	Өөрөө юугаа мэдэх вэ

	 

	Бусад хүний гэмийг

	Отож суухаа байгаасай

	Биеэ өмөөрөхийг урьтавч

	Үг хэлэх нь хождоосой.

	 

	Энэ жил байсан хойно

	Хойд жил юунд эс байх вэ

	Муу үг хэлсэн хойно

	Хариу нь юунд эс ирэх вэ

	 

	Номхон явах ихэдвэл

	Нохой мэт шоологдоно

	Догшин явах урьдвал

	Хүний гарт ноцогдоно.

	 

	Өтөлж хүний гарт орохын цагт

	Уцаар зан хэрэггүй

	Үгүйрч юм гуйж идэхийн цагт

	Хэдэр үг бүү хэл.

	 

	Усыг дээш урсгаж болох уу?

	Насан мөнх сууж болох уу?

	Тарианд тусгүй хуурай гуу

	Ухаж ямар тус ажээ.

	Ач үрд тусгүй

	Их жаргах юун хэрэг

	 

	Хүн олон боловч

	Үхэхээ мэдэх нь цөөн

	Ухаантан олон боловч

	Хойдохоо санах нь бэрх

	 

	Нэг хүний ач үр байтугай

	Ертөнц юугаа мөнхрөх вэ

	Энэ насыг ямагт бодож

	Хэчнээн хэрэг бүтэх вэ.

	 

	Үүрдийн их тусыг бодвол

	Бурхан тэнгэрийн номыг хичээгээрэй

	 

	Муу хүү минь, чамдаа

	Ертөнцийн хар хүний ёсыг

	Голлож өгүүлэв би

	 

	Ертөнцийн сайн үйлс бүтэх болтугай! 

	Харш муу дайсан устах болтугай! 

	Өлзий хутаг орших болтугай!

	 

	

	 

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

